
Azərbaycan Respublikası Prezidentinin 2019-cu il  
15 aprel tarixli Fərmanı ilə təsdiq edilmişdir

Azərbaycan Respublikasının Əmək və Əhalinin Sosial 
Müdafiəsi Nazirliyinin “e-sosial” internet portalı haqqında  

Ə S A S N A M Ə
1. Ümumi müddəalar

1.1. “Azərbaycan Respublikasının 
Əmək və Əhalinin Sosial Müdafiəsi 
Nazirliyinin Mərkəzləşdirilmiş elektron in-
formasiya sistemi haqqında Əsasnamə” 
(bundan sonra - Əsasnamə) “Əmək, 
məşğulluq, sosial müdafiə və sosial 
təminat sahələrində elektron xidmətlərin 
tətbiqinin genişləndirilməsi haqqında” 
Azərbaycan Respublikası Prezidentinin 
2018-ci il 5 sentyabr tarixli 258 nömrəli 
Fərmanının 2.4.2-ci yarımbəndinə 
əsasən hazırlanmışdır və “e-sosial” 
portalının (bundan sonra – portal) 
fəaliyyətinin təşkilinin hüquqi, təşkilati və 
texnoloji əsaslarını müəyyən edir. 

1.2. Portal Azərbaycan Res-
publikası Əmək və Əhalinin Sosial 
Müdafiəsi Nazirliyinin (bundan sonra 
– Nazirlik) Mərkəzləşdirilmiş elektron 
informasiya sistemində (bundan son-
ra – MEİS) formalaşan məlumatlar 
əsasında məşğulluq, əmək, sosial 
müdafiə və sosial təminat, habelə 
Nazirliyin fəaliyyət istiqamətlərinə 
uyğun olaraq digər sahələrdə (bun-
dan sonra – müvafiq sahə) əhaliyə 
göstərilən xidmətlərin vahid platforma 
üzərindən elektron qaydada təqdim 
olunmasını, o cümlədən vətəndaşların 
yaranmış hüquqları əsasında proaktiv 
formada əməliyyatların aparılmasını 
və onların həmin əməliyyatlar barədə 
məlumatlandırılmasını təmin edir. 

1.3. Müvafiq sahədə vətəndaşlar 
barəsində məlumatların elektron qayda-
da yoxlanılması mümkün olduqda portal 
xidmətləri onların vətəndaşlara hüquqla-
rının yarandığı an təqdim edilməsini və 
onların bu barədə məlumatlandırılmasını 
nəzərdə tutan proaktiv formada həyata 
keçirir.

1.4. Dövlət qurumlarının informasiya 
ehtiyatlarının və sistemlərinin MEİS-ə və 
portala inteqrasiyası Qaydalara uyğun 
həyata keçirilir.

1.5. Bu Əsasnamədə istifadə olunan 
anlayışlar aşağıdakı mənaları ifadə edir:

1.5.1. operator – MEİS-in sahibi, yəni 
portalın yaradılmasını, idarə olunmasını 
və inkişafını təmin edən Nazirlik; MEİS-in 
və portalın üzərində sahiblik və istifadə 
hüququnu həyata keçirən, normativ hü-
quqi aktlarla müəyyənləşdirilmiş qaydada 
onların aparılmasını təmin edən Nazirlik;

1.5.2. istifadəçi – normativ hüquqi 
aktlarla müəyyənləşdirilmiş qaydada 
MEİS-dən və portaldan informasi-
ya əldəetmə və ya informasiyadan 
istifadə hüququ verilmiş dövlət və yerli 
özünüidarəetmə orqanları, hüquqi və ya 
fiziki şəxslər;

1.5.3. əlaqələndirici qurum – 
Azərbaycan Respublikasının Prezidenti 
yanında Vətəndaşlara Xidmət və Sosial 
İnnovasiyalar üzrə Dövlət Agentliyi;

1.5.4. istifadəçinin elektron kabine-
ti – müvafiq sahədə məlumatların əldə 
edilməsini, operator və digər dövlət qu-
rumları ilə qarşılıqlı əlaqəni təmin edən 
xüsusi fərdi elektron səhifə. 

1.6. İştirakçılar özlərinin informa-
siya ehtiyatlarındakı məlumatlardan, 
həmçinin fərdi məlumatlardan elektron 
xidmətlər göstərilməsi zamanı qanunla 
müəyyənləşdirilmiş qaydada istifadəni 
təmin etməlidirlər.

1.7. Portalda toplanmış fərdi 
məlumatların işlənilmə məqsədi Na-
zirliyin fəaliyyət istiqamətləri üzrə 
düzgün qərarların qəbul edilməsinə, 
vətəndaşların müraciətlərinin düz-
gün cavablandırılmasına və onların 
məlumatlandırılmasına xidmət edir.

1.8. Portalın fəaliyyətinin təşkili, 
təkmilləşdirilməsi və saxlanması ilə bağlı 
xərclər Nazirlik üçün ayrılmış büdcə 
təxsisatları çərçivəsində dövlət sosial 
müdafiə fondunun büdcəsi, işsizlikdən 
sığorta fondunun büdcəsi və qanunla 
qadağan edilməyən digər mənbələr 
hesabına maliyyələşdirilir.

2. Portalın fəaliyyət prinsipləri
2.0. Portalın fəaliyyəti aşağıdakı 

prinsiplər əsasında həyata keçirilir:
2.0.1. şəffaflıq – portalın fəaliyyətində 

aşkarlığın və hesabatlılığın təmin 
edilməsi, həyata keçirilən prosedurların 
və onların nəticələrinin izlənməsi imkanı-
nın mövcudluğu;

2.0.2. istifadə rahatlığı – 
istifadəçilərin və dövlət qurumlarının 
portaldan istifadəsinin və informasiya 
mübadiləsinin rahat, əlavə əməliyyatlar 
aparılmadan təmin edilməsi;

2.0.3. səmərəlilik – müraciətlərin 
təqdim edilməsi, qəbulu, cavablandı-
rılması üçün tələb olunan vaxtın və 
maliyyə xərclərinin optimallaşdırıl-
ması, habelə istifadəçilərə göstərilən 
xidmətlərin keyfiyyətinin yüksəldilməsi;

2.0.4. təhlükəsizlik – sertifikatlaşdı-
rılmış proqram təminatından və proq-
ram-texniki vasitələrdən istifadə olun-
ması, informasiya mübadiləsi zamanı 
normativ hüquqi aktların tələblərinə 
riayət edilməsi, təşkilati, texniki, texnoloji 
tədbirlər həyata keçirməklə informasi-
yanın tamlığının və mühafizəsinin təmin 
edilməsi;

2.0.5. fasiləsizlik – portalda 
fəaliyyətin fasiləsiz həyata keçirilməsi;

2.0.6. modulluq və miqyaslılıq – ən 
son texnologiyalardan istifadə etməklə 
portalın davamlı təkmilləşdirilməsi və in-
kişaf etdirilməsi, funksiyasına və imkan-
larının artırılmasını təmin edən proqram-
texniki komponentlərin olması;

2.0.7. operativlik – müraciətlərin 
təqdim edilməsinin, qəbulunun, ca-
vablandırılmasının, nəticələrinin 
göndərilməsinin, informasiyanın əldə 
olunmasının və mübadiləsinin real vaxt 
rejimində həyata keçirilməsi.

3. Portalın infrastrukturu
3.1. Portalın infrastrukturu texniki-tex-

noloji və funksional baxımdan aşağıdakı 
əsas komponentlərdən ibarətdir:

3.1.1. proqram-texniki vasitələr;
3.1.2. mobil cihazlar və səyyar qurğu-

lar üçün proqram təminatı;
3.1.3. telekommunikasiya kanalları;
3.1.4. idarəetmə sistemi;

3.1.5. ehtiyat mərkəzi;
3.1.6. arxiv mərkəzi.
3.2. Portalın proqram-texniki 

vasitələri, mobil cihaz və səyyar qurğular 
üçün proqram təminatı və telekommuni-
kasiya kanalları bu Əsasnamənin 1.2-ci 
bəndində nəzərdə tutulan xidmətlərin 
və informasiya mübadiləsinin həyata 
keçirilməsini, istifadəçilərin portaldan 
istifadəsini, portalın fəaliyyətinin etibar-
lılığını, təhlükəsizliyini və məlumatların 
mühafizəsini təmin edir.

3.3. Portalın idarəetmə sistemi onun 
məlumat bazasının formalaşdırılmasını, 
idarə olunmasını və istifadəsini təmin 
edir.

3.4. Portalın fəaliyyətinin dayanıq-
lılığını və təhlükəsizliyini təmin etmək 
məqsədilə onun ehtiyat mərkəzi yaradılır 
və portalın proqram-texniki vasitələrinin 
nüsxəsi bu mərkəzdə saxlanılır. Forma-
laşan məlumatlar portalın məlumat baza-
sında, ehtiyat surətləri isə onun məlumat 
bazasının arxiv mərkəzində saxlanılır.

3.5. Müvafiq sahədə xidmətlərdən 
istifadə üçün portal gücləndirilmiş 
elektron imza ilə daxil olmağa imkan 
verən autentifikasiya mexanizmləri və 
ya digər elektron eyniləşdirmə vasitələri 
(istifadəçi adı, şifrə və s.) ilə təchiz edilir.

4. Müraciətlərin göndərilməsi və 
qeydiyyatı

4.1. İnteraktiv xidmətlərdən istifadə 
üçün istifadəçi əvvəlcə gücləndirilmiş 
elektron imzası və ya digər elektron 
eyniləşdirmə vasitələrindən istifadə 
etməklə portalda Vahid Giriş Sistemi 
(“Single Sign On”) vasitəsilə qeydiyyat-
dan keçərək elektron kabinet yaradır və 
həmin elektron kabinetdə istifadə etmək 
istədiyi xidməti seçir.

4.2. Portalda seçilən xidmətə uyğun 
olaraq açılan ərizə pəncərəsində tələb 
edilən məlumatlar dövlət qurumlarının 
informasiya sistemlərindən götürülərək 
əks olunur. Tələb edilən məlumatlar in-
formasiya sistemlərində olmazsa, seçil-
miş xidmət üzrə tələb edilən sənədlərin 
skan olunmuş surətləri ərizəyə əlavə 
edilir və istifadəçi onu gücləndirilmiş 
elektron imza və ya digər elektron 
eyniləşdirmə vasitəsilə təsdiqləyir.

4.3. Sistem məlumatların tamlığı-
nı yoxlayır və təsdiq etdikdən sonra 
istifadəçi məlumatları göndərir. 

4.4. Portal müraciəti real vaxt 
rejimində qeydiyyata alır, bu barədə 
istifadəçinin elektron kabinetinə, elekt-
ron poçt ünvanına və (və ya) mobil 
nömrəsinə bildiriş göndərir.

4.5. Portala daxil edilən informasiya 
istifadəçilərin sistemdə qeydiyyatı üçün 
tələb olunan və onların özlərinin daxil 
etdikləri informasiyadan ibarətdir.

4.6. Portal vasitəsilə sorğu edilən 
məlumatların tərkibinə müvafiq sahədə 
portal vasitəsilə vətəndaşlara təqdim 
edilən xidmətlər daxildir.

5. Müraciətlərə baxılması

5.1. Portal vasitəsilə Azərbaycan 
Respublikasının “Əmək pensiyaları 
haqqında”, “Sosial müavinətlər haq-
qında”, “Məşğulluq haqqında”, “Sosial 
xidmət haqqında”, “Dövlət sosial sı-
ğorta sistemində fərdi uçot haqqında”, 
“İşsizlikdən sığorta haqqında”, “İnzi-
bati icraat haqqında”, “Vətəndaşların 
müraciətləri haqqında” qanunlarında 
nəzərdə tutulmuş müddətlərdə ərizəyə 
baxılır və nəticəsi barədə istifadəçinin 
elektron kabinetinə, elektron poçt 
ünvanına və (və ya) mobil nömrəsinə 
məlumat göndərilir.

5.2. Elektron qaydada tərtib olunmuş 
ərizə və ona əlavə edilmiş sənədlərdə 
aradan qaldırılması mümkün olan, 
xidmətdən istifadəyə imtinaya səbəb 
olmayan çatışmazlıqlar aşkarlandıqda, 
həmin çatışmazlıqların aradan qaldı-
rılması və formal tələblərə əməl olun-
mamasının hüquqi nəticələri barədə 
portal vasitəsilə istifadəçinin elektron 
kabinetinə və poçt ünvanına və (və ya) 
mobil nömrəsinə məlumat göndərilir. 

5.3. İstifadəçi həmin çatışmazlıqla-
rı 5.5-ci bənddə qeyd edilmiş müddət 
ərzində aradan qaldırdıqda, çatışmaz-
lıqların aradan qaldırılması barədə 
məlumatı gücləndirilmiş elektron im-
zası və ya digər elektron eyniləşdirmə 
vasitəsilə təsdiqləyir və portala daxil edir. 

5.4. Portal çatışmazlıqların aradan 
qaldırılması barədə məlumatı qeydiyya-
ta aldıqdan sonra istifadəçinin elektron 
kabinetinə, elektron poçt ünvanına və 
(və ya) mobil nömrəsinə bu barədə real 
vaxt rejimində bildiriş göndərilir.

5.5. İstifadəçi 10 (on) iş günü ərzində 
çatışmazlıqları aradan qaldırmadıqda, 
operator müraciət edilən xidmətdən 
imtina haqqında qərar qəbul edir və 
portal vasitəsilə istifadəçinin elektron 
kabinetinə və poçt ünvanına və (və ya) 
mobil nömrəsinə məlumat göndərir. 

6. Operatorun funksiyaları

6.1. Operator portalın fəaliyyətini 
təmin etmək üçün aşağıdakı funksiyaları 
həyata keçirir:

6.1.1. portalın fəaliyyətini və 
idarə olunmasını təşkil etmək, portal 
vasitəsilə dayanıqlı, fasiləsiz, operativ 
və təhlükəsiz xidmət göstərilməsini 
təmin etmək, onun funksional imkan-
larının artırılması və təkmilləşdirilməsi 
istiqamətində tədbirlər görmək; 

6.1.2. müvafiq sahədə elektron 
xidmətlərin göstərilməsi üçün EHİS-dən 
məlumat almaq;

6.1.3. portala daxil edilən 
məlumatların etibarlılığını, əlçatanlığını, 
təhrifolunmazlığını və konfidensi-
allığını (məxfiliyini), habelə onların 
ehtiyat surətlərinin saxlanılmasını və 
mühafizəsini təmin etmək;

6.1.4. portalın texniki-texnoloji infrast-
rukturunun təyinatı üzrə istismarını, ona 
texniki xidməti, təmirini və saxlanmasını 
təmin etmək, tərtib olunmuş qrafikə uy-
ğun olaraq profilaktik işlər aparmaq;

6.1.5. portalın təhlükəsizliyinin pozul-
duğu, əsas avadanlıqda qəza (xəta) baş 
verdiyi hallarda onun ehtiyat mərkəzinin 
fəaliyyətə başlamasını təmin etmək, 
dövlət qurumlarını və istifadəçiləri bu 
barədə məlumatlandırmaq, baş vermiş 
qəzanın (xətanın) aradan qaldırılması 
üçün müvafiq tədbirlər görmək;

6.1.6. dövlət qurumlarına portalın iş 
prinsipi və funksional imkanları haqqın-
da məlumat vermək, metodik kömək 
göstərmək.

6.2. Müvafiq sahədə xidmətlərin tam 
elektronlaşdırıldığı hallarda xidmətləri 
operator proaktiv formada təqdim edir.

7. Portalın operatorunun  
hüquq və vəzifələri

7.1. Portalın operatorunun bu 
Əsasnamənin 8.2-ci bəndində nəzərdə 
tutulan vəzifələri həyata keçirmək üçün 
aşağıdakı hüquqları vardır:

7.1.1. portalın fəaliyyətinin 
təkmilləşdirilməsi istiqamətində rəy və 
təkliflər vermək;

7.1.2. portalın funksional imkanlarının 
artırılması ilə bağlı tədbirlər görmək;

7.1.3. portal istifadəçilərinin sorğu 
etdikləri məlumatların təhlükəsizliyinin 
təmin edilməsi ilə bağlı tədbirlər görmək;

7.1.4. Qaydaların tələblərinə uyğun 
olaraq, digər dövlət orqanlarından və 
qurumlarından məlumatların elektron 
formada mübadiləsini tələb etmək;

7.1.5. əldə olunması qanunla 
məhdudlaşdırılan, o cümlədən xidməti 
istifadə üçün nəzərdə tutulan informasi-
yadan yalnız müvafiq normativ hüquqi 
aktlara uyğun şəkildə istifadə məqsədilə 
həmin məlumatların ötürülməsində 
məhdudiyyətlər tətbiq etmək;

7.1.6. bu Əsasnamə ilə müəyyən 
edilmiş digər hüquqları həyata keçirmək.

7.2. Portalın operatorunun vəzifələri 
aşağıdakılardır: 

7.2.1. məlumatların mötəbərliyinin 
portalın nəzarətində saxlanılması və 
mütəmadi (dövri) yoxlanılması imkanları-
nı təmin etmək;

7.2.2. qanunsuz daxilolma və sax-
talaşdırma hallarının qarşısını almaq, 
giriş və əməliyyat tarixçələrini (loqları) 
saxlamaq;

7.2.3. fəaliyyətin fasiləsizliyini təmin 
etmək, dayanma hallarının qeydiyya-
tını aparmaq, mütəmadi texniki dəstək 
fəaliyyəti həyata keçirmək;

7.2.4. fərdi məlumatların toplanılma-
sını və işlənməsini “Fərdi məlumatlar 
haqqında” Azərbaycan Respublikası-
nın Qanununa uyğun olaraq həyata 
keçirmək;

7.2.5. informasiya ehtiyatında və 
sistemində dəyişiklikləri müvafiq qeydlər 
edilməklə aparmaq, belə qeydlərin 
edilməsinə əsas olan sənədləri müvafiq 
sənədlər qovluğuna daxil etmək;

7.2.6. arxivləşməyə hazırlığın (arxiv 
qeydi aparılmaqla) avtomatlaşdırılmış 
qaydada həyata keçirilməsini təmin 
etmək;

7.2.7. formalaşdırılan, daxil 
edilən və toplanılan məlumatların 
əlavə nüsxələrinin portalın ehtiyat 
mərkəzlərində saxlanılmasını təmin 
etmək;

7.2.8. portala çıxışı olan, habelə 
onun aparılmasında iştirak edən 
əməkdaşları arasında iş və vəzifə bölgü-
sünü müəyyən etmək, onları görəcəkləri 
işlər barədə məlumatlandırmaq;

7.2.9. portalın fəaliyyətinin mütəmadi 
monitorinqini həyata keçirmək;

7.2.10. məlumatların portala tam, 
dəqiq və dürüst daxil edilməsini təmin 
etmək;

7.2.11. normativ hüquqi aktlarla 
müəyyənləşdirilmiş səlahiyyətlərinə aid 
olmayan və (və ya) eyni informasiyanın 
portala daxil edilməsinin qarşısını almaq;

7.2.12. portaldan istifadəni (o 
cümlədən informasiyanın axtarılmasını 
və əldə edilməsini) normativ hüquqi 
aktlarla müəyyənləşdirilmiş səviyyədə, 
həcmdə və vaxtda təmin etmək;

7.2.13. portalın mühafizəsi 
ilə bağlı normativ hüquqi aktlarla 
müəyyənləşdirilmiş zəruri təşkilati, 
texniki tədbirlər görmək, sistemdə for-
malaşdırılan, daxil edilən və toplanılan 
məlumatların aktual, təhlükəsiz şəraitdə 
saxlanılmasını və mühafizəsinı təşkil 
etmək;

7.2.14. portalda məlumatların topla-
nılması, işlənməsi, sorğuların verilməsi 
və icrası, müraciətlərin qeydiyyatı və 
onlara baxılmasının nəticələrinin, habelə 
informasiya sisteminin idarə olunma-
sı və mühafizəsi ilə bağlı əməliyyat 
tarixçələrinin elektron nəzarət-audit jur-
nallarında toplanılmasını (hesabatlılığını) 
təmin etmək;

7.2.15. portalda fərdi məlumatların 
toplanılması, işlənməsi, yayılma-
sı və verilməsi zamanı həmin fərdi 
məlumatların və müvafiq informasiya 
sistemlərinin mühafizəsinə nəzarəti 
“Fərdi məlumatlar haqqında” Azərbaycan 
Respublikasının Qanunu ilə və ona uy-
ğun olaraq qəbul edilmiş normativ hüqu-
qi aktlarla müəyyənləşdirilmiş qaydada 
həyata keçirmək.

8. İstifadəçilərin hüquqları

8.0. İstifadəçilərin aşağıdakı hüquq-
ları vardır:

8.0.1. portal vasitəsilə Nazirli-
yin fəaliyyət istiqamətlərinə aid olan 
xidmətlərdən istifadə etmək;

8.0.2. xidmətlərin göstərilməsi üçün 
müraciət etmək və bununla bağlı elekt-
ron kabinet yaratmaq;

8.0.3. etdiyi müraciətin nəticəsi 
barədə cavab almaq;

8.0.4. portaldan özü barədə 
məlumatlar əldə etmək;

8.0.5. portalda özü barədə 
məlumatlarda səhv aşkar etdikdə, onla-
rın dəyişdirilməsini tələb etmək;

8.0.6. portalın işinin təkmilləşdirilməsi 
ilə bağlı təkliflər vermək.

Nəsiminin adını daşıyan rayonda 
“Nəsimi ili” tədbirlərinə start verildi

Rayon, idarə, müəssisə və təşkilat 
rəhbərlərinin, ərazisindəki ali və orta 
ixtisas təhsili müəssisələri tələbələrinin, 
ictimaiyyət, nümayəndələrinin iştirak et-
diyi mərasim Azərbaycan Dövlət Peda-
qoji Universiteti tələbələrinin Nəsimiyə 
həsr etdikləri ədəbi-bədii kompozisiya 
ilə başlandı.

Toplantıda çıxış edən Nəsimi 
Rayon İcra Hakimiyyətinin başçısı 

Asif Əsgərov bildirdi ki, dünya mədəni 
sərvətlər xəzinəsində layiqli yer 
tutan Nəsimi yaradıcılığı son 50 ildə 
ölkəmizdə ictimai-mədəni və elmi-ədəbi 
fikrin diqqət mərkəzində olmuşdur. 
Şairin zəngin irsinin geniş, dərindən 
tədqiqi və təbliğinə ümummilli lider 
Heydər Əliyevin təşəbbüsü ilə ötən 
əsrin 70-ci illərində respublikamızda və 
dünya miqyasında Nəsiminin 600 illik 

yubileyinin keçirildiyi vaxtdan başlan-
mışdır. 1979-cu ildə paytaxtın şairin 
adını daşıyan rayonunda Nəsiminin 
əzəmətli heykəli ucaldılmışdır. Prezi-
dent İlham Əliyevin “ Böyük Azərbaycan 
şairi İmadəddin Nəsiminin 650 illik 
yubileyinin qeyd edilməsi haqqında” və 
2019-cu ilin Azərbaycan Respublikasın-
da “Nəsimi ili” elan edilməsi haqqında” 
sərəncamları bəşəri ideallar carçısı 

olan şairin dünyaya yüksək səviyyədə 
təqdim edilməsi üçün geniş meydan 
açmışdır. 

Qeyd edildi ki, hər iki sərəncamla 
bağlı şairin adını daşıyan rayonda 
da geniş və məzmunlu tədbirlər planı 

hazırlanmışdır. Azərbaycan xalqının 
çoxəsrlik ənənələri olan bədii və fəlsəfi 
fikrində dərin iz qoymuş mütəfəkkir 
şair İmadəddin Nəsiminin zəngin irsini 
rayonda gənc nəslə sevdirmək, klassik 
irsə məhəbbət aşılamaq üçün silsilə 
tədbirlərin keçirilməsi nəzərdə tutul-
muşdur. Rayonda şairin yaradıcılığı 
əsasında şeir, musiqi, rəsm, ədəbi-bədii 
kompozisiya və referat müsabiqələri 
elan edilmişdir.

Azərbaycan Dövlət Pedaqoji Uni-
versitetinin professoru Yaqub Babayev 
dahi Nəsiminin həyat və yaradıcılığı 
barədə geniş məlumat verdi, onun 
bəşəri məzmunlu, humanist ideyalı ya-
radıcılığının bütün dünyada xalqımıza 

şöhrət gətirdiyini vurğuladı.
Sonda ADPU-nun xor kollektivinin 

ifasında Nəsimi irsindən qaynaqlanan 
populyar musiqilər səsləndi.

R.TAHİR,  
“Xalq qəzeti”

Nəsimi Rayon İcra Hakimiyyətinin böyük iclas 
salonunda keçirilən “Məndə sığar iki cahan...” adlı 
ədəbi-bədii kompozisiya ilə milli ədəbiyyatımızın 

ölməz klassikinin adını daşıyan rayonda Prezident İlham 
Əliyevin sərəncamı ilə ölkəmizdə elan olunmuş “Nəsimi 
ili” tədbirləri start götürdü. 

“Azərsu” Beyrut Beynəlxalq 
Su Həftəsində təmsil olunub

�� "Azərsu" ASC Livanda keçirilən VII 
Beyrut Beynəlxalq Su Həftəsində təmsil edilib.

ASC-nin ictimaiyyətlə 
əlaqələr şöbəsindən 
AZƏRTAC-a bildirilib ki, 
Beynəlxalq Su Həftəsi 
çərçivəsində təşkil olunan 
tədbirlərdə "Azərsu" ASC-nin 
sədri, Dünya Su Şurası İdarə 
Heyətinin üzvü Qorxmaz 
Hüseynovun rəhbərlik etdiyi 
Azərbaycan nümayəndə 
heyəti iştirak edib.

2008-ci ildən indiyədək 
keçirilən Beyrut Su Həftəsi 
Aralıq dənizi və digər 
ölkələrlə birgə əməkdaşlıq 
baxımından mühüm 
əhəmiyyət daşıyır. Həftə 
çərçivəsində bir sıra tədbirlər, 
o cümlədən Dünya Su Şurası 

idarə heyətinin 68-ci iclası 
keçirilib. İclasda Şuranın 
növbəti 3 illik Fəaliyyət Planı, 
8-ci Dünya Su Forumunun 
son hesabatları, 9-cu Dünya 
Su Forumuna hazırlıq işləri 
və digər məsələlər müzakirə 
olunub.

"Azərsu" ASC-nin sədri 
Q.Hüseynov Azərbaycanda 
içməli su təchizatı və sa-
nitariya xidmətləri barədə 
məlumat verib. Bildirib 
ki, "Azərsu" ASC suyun 
mənbələrdən götürülməsi, 
emalı, nəqli və satışını 
təşkil edir, tullantı suları-
nın təmizlənməsini təmin 
edir. Eyni zamanda, su 

və sanitariya sahəsində 
layihələndirmə və inşaat 
işlərini həyata keçirir. 2013-
cü ildən Dünya Su Şurasına 
üzv olan ASC bu təşkilatla 
sıx əməkdaşlıq edir.

İclasda təşkilati 
məsələlərə də baxılıb. Dünya 
Su Şurasına 9 yeni üzvün 
qəbul olunması müzakirə 
edilib və müsbət qərar qəbul 
olunub. Onlardan 2-si – 
"Caspian Business Mana-
gement and Consulting" və 
"Ekol Mühəndislik Xidmətləri" 
şirkətləri Azərbaycandan 
quruma yeni üzv seçilib.

"Azərsu" ASC-nin sədri 
Dünya Su Şurasının prezi-
denti Lui Fuşon, Beynəlxalq 
Su Resursları Asossiasiya-
sının fəxri prezidenti Patrik 
Lavarde, Mərakeşin İçməli 
Su və Enerji üzrə Milli Agent-
liyinin direktoru Abdelrahim 
El Hafidi, Türkiyə Su İnsti-
tutunun prezidenti Ahmet 
Saatçi, Portuqaliya Su və 
Tullantı Su Xidmətləri Asos-
siasiyasının prezidenti Rui 
Qodinho, Su üzrə Beynəlxalq 
Ofisin icraçı direktoru Erik 
Tardieu, Koreya Su Forumu-
nun meneceri Jiyeon June 
Lee və digər rəsmi şəxslərlə 
qarşılıqlı maraq doğuran 
məsələlər ətrafında ətraflı 
fikir mübadiləsi aparıb.   

16 aprel 2019-cu il, çərşənbə axşamı8


